
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗАХИРАГЧИЙН УЛ

	Хавтасны зураг : Геннадий Сидорович Мосин (1930 — 1982).

	 

	Хээрийн заводод Северьян Кондратьич гэгч захирагч байсан юм. Мөн ч догшин, мөн ч хэрцгий амьтан байж билээ! Завод бий болсноос хойш ийм захирагч байгаагүй юм сан. Нохойноос долоон дор, бүр араатан байсан юм.

	Заводын ажил огт мэдэхгүй, харин хүн зодож л нэг дөнгөнө. Өөрийн эзэмшлийн тосгонтой, баян эзний нэг байсан бөгөөд хэрцгий догшин, юм бүгдийг өөрийн дураар болгодог хүн байжээ. Өөрийн мэдлийн төдийгүй, өөр эзний хүн ардыг үхтэл нь зоддог байсан ажээ. Ингэж байж, яагаад ч хаацайлж зайлж гарах аргагүй хэрэг хийж, цаазын газраас Сибирьд буюу манай эндхийн заводод цөлсөн юм байжээ. Турчанинов мэтийн заводын эзэд ийм л яргачин юмнуудыг шүүрээд авах улс хойно түүнийг дор нь Хээрийн заводод явуулж:

	— Манай энэ заводын ажилчдыг номхотгож хайрла. Алчихсан ч чамайг шүүх цааз гэж таталж чангаах хүн байхгүй. Тэд чинь бүр гай тарих гээд байх болсон. Ажилчид л номхон байвал надад болох нь тэр гэж захирагч болгожээ.

	Хээрийн заводод түрүүчийн захирагч байсан хүнийг халуун зэс цутгамал дээр суулгаж, хүүе гэхийн завгүй алсан юм. Захирагчийг алсан хүнийг олох гэж зодож жанчиж байцаасан боловч гэм буруутныг олж чадсангүй.

	Түүнийг хэн ч халуун цутгамал дээр суулгаагүй билээ. Нүүрсний хийнд хордсон уу, ухаан санаа нь балартсан юм уу, өөрөө л цутгамал зэсэн дээр суучихсан юм. Тэр доор нь өргөж авахад бөгс нь түлэгдчихсэн байж билээ. Бөгсөөрөө үхэл амсах тавиланг бурхнаас заяасан амьтан байж дээ.

	Ийм хэрэг гарснаас хойш ажилчдыг айлгаж чадах тийм зэрлэг хүн заводын эздэд хэрэгтэй болсон юм.

	Ийнхүү яргачин Северьян манай энд ирж заводын захирагч болж билээ. Тэр зоригтой эр хэр нь завод гэдэг чинь тосгон биш, илүү болгоомжтой байх хэрэгтэй гэдгийг мэддэг байжээ. Ажилчид нэг дор бөөн байдаг учир зай завсар муутай, бас тэгээд галын дэргэд ажил хийнэ. Хүн бүр ямар нэг багажтай... Өрөлбөөр хавчих алх, хавтгай махир төмрөөр цохих буюу банз аваад дэлссэн ч бэлэн билээ. Булын хоорондуур ч юм уу, зуух руу толгойгоор нь чихэж ч мэднэ. Хорт хийнд цохиулж, зуухны аманд ойрхон очоод татагджээ гэж ярьсан ч болно. Түрүүчийн захирагчийг түлээд алчихсан шүү дээ.

	Северьян хэдэн бие хамгаалагч олж авчээ. Нэг нь нөгөөгөөс илүү бяртай, юунаас ч буцдаггүй зүрхтэй амьтдыг хаанаас олж авдаг бол гэж гайхмаар. Тэд бүгдээрээ тэнүүлч, хулгайч, хүний салхин доодох билээ. Захирагч тэр сүрэг хүмүүсээ дагуулаад завод дотуур явдаг байжээ. Үзүүрийг нь сүлжсэн, хоёр хуруу бүдүүн татуур барьж түрүүнд нь явна. Бас дайзтай сум бүслээд, дөрөв үсэрдэг гар буугаа цэнэглэж халаасандаа бэлэн авч явна. Бороохой шийдэм барьж, сэлэм зүүсэн, зарим нь гар буутай энэ бүлэг хүмүүс Северьяны араас дагаж явах нь аян дайнд мордож буй адил сүртэй.

	Заводод орж ирэнгүүтээ захирагч бригадын даргыг дуудуулж:

	— Хэн ажил муу хийж байна вэ? гэж асууна.

	Цөмөөрөө л гайгүй дээ гэж хэлбэл ажилчидтай санаа нийлж байна гээд шавхуурдахыг цаадах нь андахгүй тул буруутай хүнийг хайж, заримыг үнэнээр нь, заримыг нь дунд хэрээр, заримыг нь бүр оргүй гүтгэж хэлнэ. Гагцхүү өөрийн биеийг ташуурдуулахаас зайлах арга хайж ийнхүү ажилчдыг гүжирдэж зааж өгөхөд захирагч догширч өөрөө зодож гарна. Захирагч, хүнийг л доромжилж тохуу хийж авч байвал өөр юу ч хэрэггүй, санаа нь амарч байдаг ийм л зан авиртай, нэг үгээр хэлэхэд, яргачин эр байжээ.

	Захирагч анхлан Зэст уулын уурхайд ордоггүй байлаа. Дадаагүй хүнд газар доогуур явах аймшигтай. Уурхайн дотор харанхуй, гэрэл гэгээ нэмэх аргагүйд хамаг учир нь байдаг. Эздийг орсон ч ажилчдын хэрэглэдэг тэр л дэнлүүг өгнө. Тэр дэнлүүнээс нь гэгээ гардаг ч юм уу үгүй ч юм уу, зүгээр ёс болгож өгдөг ч юм уу мэдэх аргагүй. Уурхайд ус чийг ихтэй. Уурхайн ажилчид амьд явах, үхэхийн алийг ч юман чинээ тоодоггүй тийм шийдмэг, дарга нарт амар заяа үзүүлдэггүй найдваргүй хүмүүс билээ. Зэст уулын уурхай эзэнтэй газар, уурхайд ажилчдыг доромжлоход тэр эзэгтэй их дургүй гэж Северьян сонсоод анхлан уурхайд орохоос эмээдэг байснаа сүүлдээ зүрх орж, бүлэг хүмүүсээ дагуулаад уурхайд ордог болжээ. Тэр үеэс эхлэн уурхайгаар эргэх болж, уур хорсол нь улам нэмэгдсэн ажээ. Урьд ажилчдыг уурхайгаас гаргаж зоддог байсан бол одоо энэ захирагч уурхайн мухарт ташуурдах буюу гартаа өртсөн юмаар зодох болжээ. Захирагч өдөр бүр, уурхайд ирж аль болохоор хүнд муу юм хийж зовоож байвал хийдэг ажил нь тэр ажээ. Хэчнээн л олон хүн зодвол тэр өдөр баяртай нь аргагүй сахлаа илбэн:

	— За хө, хөгшин зөнөг минь, дээш гаргаадах. Далайсаар байтал гар цуцлаа. Хоол идэх цаг ч боллоо гэж уурхайн харгалзагчийг зандарна.

	Северьян уурхайг ийнхүү долоо хоног хэртэй эзэгнэв. Төдхөн нэг ийм учрал болжээ. Захирагч нэг өдөр:

	— Намайг дээш гаргаадах гэж уурхайн харгалзагчийг зандрахад,

	— Северьянко, ингэж байж чи хэдэн хүүхдэдээ хоёр гутлынхаа улыг дурсах юм болгож үлдээв дээ! гэж нэг хүн дэргэдээс нь юм шиг тодхон хэлэх сонсогдов.

	— Хэн хэлэв? гэж дуу гарсан зүг рүү эргэж харахдаа ойчоод арай л хөлөө хугалсангүй. Хоёр хөл нь газарт хадагдах шиг болж арай гэж салгаж авчээ. Бүсгүй хүний дуу байсанд Зэст уулын эзэгтэй байж магад шүү гэж захирагч эргэлзэвч огт сонсоогүй мэт байдал гарган цаадуулдаа мэдэгдэлгүй өнгөрчээ. Дагаж явсан хүмүүс Зэст уулын эзэгтэй заналхийлж байна гэж тааварлаж, үзтэл зориг шантран дув дуугүй байх ажээ.

	Ашгүй захирагч уурхайд орсонгүй хэд хонож, ажилчид түр амсхийлээ. Тэр бүсгүйн хэлсэн үгийг ажилчид сонсчихсон байгаад,

	— Северьян хулчийлаа шүү гэж хоорондоо шивэр авир гэж шоолбол яана гэж захирагч ичих ажээ. Энэ нь би хэзээ ч айдаггүй гэж үргэлж сайрхаж явдаг түүнд мэс шааснаас дор ажээ.

	Дараа нь цувих тасагт тэднийг орж очиход:

	— Гутлынхаа улыг мэдээрэй! гэж ажилчид хашхирчээ. Энэ нь алмайрч байгаа нэгийгээ болгоомжил гэж захиж байгаа нь тэр ажээ.

	«Эд намайг шоолж байна даа» гэж захирагч боджээ. Үүнд захирагчийн зэвүү хүрсэн боловч гутлынхаа улыг мэдээрэй гэж хэлсэн хүнийг ч эрсэнгүй, ер нь энэ өдөр нэг ч хүнийг зодсонгүй өнгөрчээ. Цувих тасгийн голд очиж зогсоод:

	— Бид ойрд уурхайд орсонгүй. Тэнд журам сахиулах хэрэгтэй байна гэж бүлэг дагуул нартаа хэлжээ.

	Тэгээд уурхай руу оржээ. Захирагч тэр өдөр уур хорсол нь урьд урьдаас илүү буцалж, хавьтсан хүн бүрийг жанчиж хэнээс ч айдаггүйгээ бүгдэд харуулахыг хичээв.

	— Северьянко, нялх үрээ өрөвдөөч гэж чамд дахин сануулъя. Гутлынхаа улыг үлдээж мэднэ шүү! гэж нөгөө бүсгүйн дуу дахин сонсогджээ.

	Захирагч тэр зүг эргэж харах гэж байгаад бас л саваад унажээ. Хоёр хөл нь газраас салж өгөхгүй байхыг харвал хэрэггүй чулуулагт цун хэртэй шигдчихсэн, ёотуугаар ухахаас өөр аргагүй байжээ.

	Оролдож байж салгахад зулаг нь ханзарч ул нь унжиж орхижээ.

	Захирагч уурхайд юм хэлээгүй хэр нь дээшээ гарч ирээд зүрх орж:

	— Уурхайд юу гэж хэлснийг та нар сонсов уу? гэж хамт яваа улсаасаа асуухад цаадуул нь:

	— Сонслоо гэв.

	— Хөл салгаж авч болохгүй байхыг харав уу?

	— Харсаан.

	— Та нар үүнийг юу гэж бодож байна вэ? гэж захирагч асуув. Цаадуул нь арга төрөө барж байснаа нэг нь зориг гаргаж:

	— Зэст уулын эзэгтэй чамд л дохио өгч байгаагаас өөрцгүй. Чухам яалаа гэж заналхийлж байгааг мэдэхгүй юм гэжээ.

	— За та нар миний үгийг сонс. Маргааш ургах нарнаар уурхайд орохоор бэлтгэцгээ. Уурхайд бүсгүй хүн орогнуулж, намайг айлгах гэж оролдвол юу болохыг эдэнд үзүүлээд өгье. Уурхайн хонгил, мухрыг нэгд нэггүй нэгжиж тэр хүүхнийг барьж аваад энэ ташуураар ухаан сүнсийг нь тавантаа зайлуулъя. Мэдэв үү, та нар? гэв.

	Захирагч гэртээ ирж эхнэртээ бас ингэж хэлж сайрхахад цаадах нь бүсгүй хүн болохоор уйлж унжиж:

	— Ээ, Северьянушко минь сэрэмжтэй баймаар юм даа. Лам залж ч бол даатгах юм биш үү гэж гуйжээ.

	Ламыг залж иржээ. Цаадах нь уншиж урьж хүзүүнд нь жижигхэн бурхан зүүж өгөөд гар бууг нь бариулаад:

	— Северьян Кондратьич гуай та санаа зовох хэрэггүй. Гэвч яаж мэдэх вэ, «бурхан өршөө» хэмээн уншиж яваарай гэж адисалжээ.

	Маргааш өглөө нь нар ургахад захирагч бүлэг хүмүүстэйгээ уурхай руу орохоор ирлээ. Бүгдийн царай зэвхий гагцхүү захирагч цээж түрэн, толгой гэдгэр алхана. Цоо шинэ савхин гутал нь толь мэт гялалзаж байв. Северьян ташуураар гутлынхаа түрий шавхарч:

	— Дахиад гутлын ул унжуулбал, новш цуглуулахын ач тус юу болохыг уурхайн харгалзагч чамд үзүүлнэ дээ. Хорин жил уурхайд ажил хийсэн гэхгүй турсагыг нь хуулна би. Та нар юуны урьд тэр эмийг олж харахыг бодоорой. Түүнийг барьсан хүнд тавин цаасны шан өгнө гэжээ.

	Уурхайд орж хонгил бүрийг нэгжиж эхлэв. Урьдын адил захирагч түрүүлж, бүлэг хүмүүс дагаж явав. Уурхайн хонгил нарийн зай муутай тул тэд хойно хойноосоо цуварчээ.

	Урд нь нэг хүн дэнлүүгээ савчуулан аяархан явахыг захирагч өөрөө олж харлаа. Хажуу тийш эргэхэд нь ажиглахад бүсгүй хүн байжээ. 

	— Зогс! гэж захирагчийг хашхирсанд тэр бүсгүй огт дуулаагүй мэт алхсаар л байв. Захирагч түүний хойноос гүйж байхад үнэнч зарц нар нь нэг их яараагүй ажээ. Уулын эзэгтэй яасан ч мөн байна гэж бодоод хамаг бие нь чичрэвч Северьян сүүлд үхтэл зодох учраас эргээд явчих аргагүй ажээ. Захирагч хойноос нь хөөгөөд гүйцэж очиж чадахгүй элдвээр харааж зүхэвч тэр бүсгүй ер эргэж харсангүй. Тэр хонгилд ажил хийж байгаа хүн байсангүй.

	Гэнэт тэр бүсгүй эргэж харахад хонгилд гэрэл цацрав. Зургийн юм шиг гоо үзэсгэлэнтэй сайхан бүсгүй хоёр хөмсгөө нийлтэл зангидан, хоёр нүдээ гялалзуулан зогсож байхыг захирагч харжээ.

	— За, яргачин минь, чамтай тооцоо хийнэ дээ! Болих юм биш үү гэж хэчнээн удаа сануулж дохио өгөв, тэгэхэд чи яаж байна вэ? Бас миний ухаан сүнсийг тавантаа зайлуулна гэнэ ээ? Одоо чамд хэлэх юм байна уу? гэж асуусанд, Северьян:

	— Бүр ч муу юм хийнэ дээ. Ээ, Ванька, Ефимка та нар тэр завхай эмийг барьж чирээд ир! гэж уурсан хашхирав.

	Захирагч, зарц нараа араасаа дагаж яваа гэж бодоод тэдэндээ ингэж хашхирсан юм байжээ. Бас л хоёр хөлөө газарт хадагдсаныг мэдээд,

	— Хүүе нааш ирцгээ! гэж этгээд муухай дуугаар хашхирахад нөгөө бүсгүй:

	— Багалзуураа битгий дэлгээд бай. Чиний зарц нар энд хүрч ирж чадахгүй. Олонх нь амьд үлдэхгүй биз гэж хэлээд гараараа алгуурхан дохисонд газар шороо нурах шиг болоод хүчтэй салхи үлээв. Захирагч эргэж харвал уурхайн хонгил гэж мэдэгдэх юмгүй өндөр хана хэрэм харагдав.

	— Одоо чамд хэлэх юм байна уу? гэж эзэгтэй дахин асуув.

	Захирагч угийн догшин ширүүний дээр, ламаас адис жанлав хүртсэн болохоор гар буугаа гаргаж:

	— Миний хэлэх юм энэ байна! гээд уулын эзэгтэйг бууджээ. Эзэгтэй сумыг барьж аваад өвдөг рүү нь шидэж:

	— Өвдгөө хүртэл чулууж гэж тушаах мэт аяархан өгүүлэхэд захирагчийн хөл өвдөгнөөсөө доош чулуу болов.

	— Хонгор хайрт ижий минь, нигүүлсэнгүй сэтгэл гаргаж, өршөөж намайгаа хайрла. Ингэж болдоггүй юм шүү гэж ач гуч нартаа захиж хэлье. Захирагчийн ажлыг хийхээ больё. Алтан амийг минь өршөө! гэж захирагч хоёр нүднийхээ нулимсыг дуслуулан эхэр татан гиншгэнэж уйлав. Эзэгтэй нулимж:

	— Адгийн хэрэггүй муу чулуун биет минь! Чи ядаж үхлээ олж үхэж чадахгүй амьтан юм. Чамайг харахаас ой гутмаар байна гэж хэлээд дохисонд захирагч зулайгаа хүртэл чулуужиж, түүний зогсож байсан газарт бөөн чулуу харагдлаа. Эзэгтэй чулууны дэргэд очиж гараа дөнгөж хүргэмэгц чулуу саваад унажээ. Эзэгтэй ч тэр дороо алга болов.

	Захирагч бүлэг хүмүүсээ дагуулаад орсон уурхайн тэр хонгил нурсан нь тоглоом биш тул уурхайд хүмүүс тэвдэж сандарчээ. Ажилчдыг хөөж авчирч ухуулав. Тэгээд шуугьж шуугьж, эзэнд хэл хүргэхээр Сысерьт рүү элч илгээв. Маргааш өглөө нь хотоос уурхайн дарга нар яаралтай довтолгон ирлээ. Хоёр хоногийн турш ухаж байж захирагчийн зарц нарыг олж авчээ. Хамгийн өөдгүй нь үхчихсэн арай нэг гайгүй ичих зовохыг мэддэг нь бэргээд, амь голтой байсан нь гайхмаар!

	Гагцхүү захирагч тэдний дунд ганцаараа алга болжээ. Цааш ухсаар огт мэдэхгүй хонгилд хүрэхэд голд нь том ногоолин булгарсан хэвтэв. Сайн ажиглавал өрөөсөн булан нь өнгөлсөн мэт гөлгөр байжээ.

	«Яасан гайхалтай юм бэ? Хэн энд ногоолин өнгөлж суудаг бил ээ?» гэж бодоод сайтар ажиглавал өнгөлсөн булангийн голд савхин гутлын хоёр ул харагдав. Шинэхэн гутлын ул бөгөөд гурав үелүүлж хадсан хадаас нь тодхон үзэгдэх ажээ. Үүнийг эзэнд мэдээлжээ. Тэр үед эзэн бүр өтөлж уурхайд оролгүй удсан боловч сониучирхаж үзэх сэн гэж бодоод чулууг гэмтээлгүй дээш нь гарга гэж тушаажээ. Ажилчид аль муугаа үзэж байж гаргаж ирэхэд эзэн гутлын улыг хараад нулимсаа дуслуулан байж:

	— Хамгийн үнэнч зарц минь юм сан! гэж хэлээд захирагчийн биеийг чулуунаас салгаж ёс төртэй оршуул гэж тушаажээ.

	Чулууны хамгийн сайн дархныг авчрахаар тэр дор нь Гантигтын завод руу хүн явуулав. Тэр хавьд нэрд гарсан Костоусов гэгч сайн дархан байсан юм. Эзэн тэр дархныг дуудуулж ирүүлээд:

	— Чи энэ чулуунаас захирагчийн биеийг гэмтээлгүй салгаж өгч чадах уу? гэж асуув.

	Дархан чулууг эргэж тойрч үзээд:

	— Чулууг хэн авах вэ? гэхэд

	— Чиний олз болог. Бас хөлсийг гар таталгүй сайн өгнө гэж эзэн хэлэв.

	— За яах вэ оролдож үзье. Чулуу нь даанч хайран юм даа. Ийм сайхан чулуу ховор шүү. Чулууны дархан бидний ажил төвөг ихтэй даанч зовлонтой доо.

	Хэрэв чулууг шууд захирагчийн биед тулгаад авна гэхэд өмхий самхай үнэр гарах байх гэж бодогдох юм. Иймд эхлээд хөндийлж авах хэрэгтэй болно. Гэтэл хайран ногоолин гарлагатай юм гэж дархны хэлэхийг эзэн сонсоод ихэд уурсаж;

	— Чи чулууг гарлагашаах хэрэггүй. Миний үнэнч зарцын бие цогцсыг хөндөлгүй авахыг бод гэжээ.

	— Хүн хүний бодол өөр шүү дээ гэж дархан хэлэв.

	Костоусов дархан чөлөөт хүн болохоор эзнээс айхгүй, ийм үг хэлжээ. Костоусов дархан, захирагчийн хүүрийг чулуунаас салгахаар эхлээд ногоолиныг хөндийлж ухаж аваад гэртээ зөөж аваачив. Тэгээд захирагчийн биед хүрэхийн сацуу түүний бие, хувцас хунар байсан газар нь хэрэггүй чулуулаг байв. Эргэн тойрон гадуур нь дээд зэргийн ногоолин байлаа.

	Эзэн, дотор талаас нь гарсан хэнд ч хэрэггүй уулын чулуулгийг хүн гэж бодоод оршуул гэж тушаажээ.

	— Хэрэв иймийг нь мэдсэн сэн бол шууд хөрөөддөг байж дээ. Энэ захирагчаас болж хэчнээн үнэт эрдэнийн гарлага болов. Захирагчаас юу үлдэж вэ, хоёр ул л байна шүү дээ! гэж тэр дархан ихэд харамссан юм гэдэг.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

